
2A: Il-Qari Mgħajjat: It-Test Letterarju                             2 minuti / 5 marki 
 

L-eżaminatur jagħżel biċċa mis-silta u jistieden lill-istudent/a  j/taqraha. 

 
Is-silta:  Ħamiem fuq il-bejt 
 

“Dejjem bil-magħmul!” gergret Grace waqt li kellha taqla’ l-ħwejjeġ li naxret. 

“Il-ħamiem ta’ Johnny reġa’ ħammiġli l-ħwejjeġ li kelli minxurin. Kif nonxor, 

jitla’ Johnny jtajjar il-ħamiem. Dan iħammeġ u jimlielna ħwejjiġna kollha bil-

medalji ħodor.” 

“Issa int għax ma tonxorx ħin ieħor?” issuġġerielha żewġha. 

“Iss ħej! Qiegħda f’dari u ma nagħmilx li rrid. U int għax ma tmurx tgħidlu,” 

kompliet tirrabja. 

“Biex ngħidlek diġà mort u hu ssuġġerieli biex tonxor ħin ieħor.” 

“Eh iva? Sabek għal snienu. Issa mmur jien u nagħtih xebgħa kliem kif naf.” 

Grace marret tħaffef għand Johnny biex tieħu tagħha, iżda ma ħaditx palju. 

“U dawk id-dbabar ħodor li jkolli naħsel ta’ kuljum minn fuq it-turretta, dan 

mhu xejn għalik!?” 

“Mhux aħjar tieħu ftit paċenzja Grace. Jekk niġi f’dan daqshekk ieħor nieħu 

paċenzja bik jien Grace.” 

“Bija? X’paċenzja qed tieħu bija, int? 

“L-ewwel nett għaliex tħalli l-qattus jippassiġġa fuq iċ-ċint tal-bejt. Għandi 

żewġ għasafar tal-għana ma nissugrax noħroġhom ftit għax-xemx minħabba 

fih!” 

Kif semma l-qattus, Grace nqarset. Jumejn wara, kif sejħet il-qattus għall-ikel, 

ma tfaċċax. Damet sigħat issejjaħlu. Waħħlet f’Johnny li qatilhulha. Għaddew 

erbat ijiem u żewġha sar jaf li l-ġar tan-naħa l-oħra kien għamel xi ġobon bil-

velenu tal-ġrieden fuq il-bejt tiegħu. Il-qattus aktarx kiel xi biċċa mill-ġobon 

peress li kienet tħallih jiġġerra fuq il-bjut!” 

 

(silta addattata minn Stejjer għad-Diskussjoni ta’ Carmel G. Cauchi, 1996) 

2B: Wieġeb il-mistoqsijiet kollha.                                       4 minuti / 5 marki 

  

L-għalliema huma mistennija jistaqsu dawn il-mistoqsijiet dwar is-silta. 

Taħt kull mistoqsija jidhru xi tweġibiet ta’ gwida għall-għalliema iżda aċċetta 

tweġibiet oħra li jagħmlu sens. 

 

1. Minn dak li qrajt, ikkummenta fuq l-attitudni ta’ Grace lejn Johnny, il-ġar. 
 

Jidher li kien hemm xi pika għaddejja bejniethom. / Kienet tara l-ħsara li ssofri hi biss u minn 

dak kien jimpurtaha. / Kienet ilha tissaporti u sabet l-okkażjoni biex teħodha miegħu. 

 

2. Taħseb li hija kwistjoni taħraq din tal-ħamiem? Xi tgħidli fuqha minn dak li 

qrajt f’din is-silta? 
 

Naħseb IVA għaliex kultant jafu jkunu skomdi u jħammġu / iġorru ħafna mard meta ma jkunux 

ikkurati / ma tantx jistgħu jkunu kkontrollati ħafna. Wieħed irid jieħu paċenzja u jara kif 

jagħmel biex jevita l-ħsara jew il-ħmieġ li jistgħu jagħmlu. 

 

3. X’tikkummenta dwar il-karattru ta’ żewġha? 
 

Żewġha kien bniedem li jrid il-paċi u ma jħobbx l-inkwiet u għalhekk ipprova jirranġa u jsib 

soluzzjoni għall-problema. Madankollu martu ma tantx kienet tistmah u tisma’ minnu għax 

marret biex tieħu r-raġun.  

 

4. Grace “ma ħaditx palju” ma’ Johnny. X’tifhem biha din l-espressjoni? 

Li Grace ma kellhiex raġun u Johnny ma ċedilhiex u m’għamilx kif riedet hi. Anzi Johnny wrieha 

li hu wkoll kien qed ibati minħabba l-qattus tagħha. 
 

5. X’messaġġ ried iwassal l-awtur mill-istorja? 

Li għandna naslu għall-ftehim bil-kwiet u bla ġlied / li kulħadd irid jieħu paċenzja b’xulxin għax 

kulħadd għandu t-tajjeb u l-ħażin / li ma nkunux pronti u niġġudikaw lil xi ħadd / inwaħħlu f’xi 

ħadd bla ma jkollna provi. 

 

 

2Ċ: It-Taħdit: Diskussjoni dwar Tema          4 minuti / 5 marki 

 

  Il-ġirien tiegħi: x’jiġbidni u x’jimbuttani fihom . 
 

L-għalliema huma mistennija jistiednu lill-istudenti jagħmlu taħdita fuq is-suġġett. 

Jistgħu jintużaw dawn il-punti biex jgħinu l-istudenti fl-iżvilupp tat-taħdita. 

 

● Kif tara li l-ġirien jistgħu jkunu ta’ għajnuna u meta jistgħu jkunu ta’ inkwiet u problemi? 

● X’tara speċjali fil-ġirien tiegħek? Hemm xi ħadd partikulari li għandek grazzja 

miegħu/magħha? Għaliex? 

● Qatt kellek xi esperjenza kerha ta’ xi ġirien? X’għamilt biex solvejtha? 

 


